
Programa No. 025 – GÉNESIS 12:1 – 20 

 

Nerqanchej jina kaymanta jaqamanqa wajinatañataj parlashan. Diosmanta 

qhelqasqaqa sumajta sut’inchariwanchej, noqanchejtaj chayta 

unancharisunchej, ñawpajpi chay chunka ujniyoj t’aqakunapi 

yachakusqanchejman jinaqa kaypi wajinatañataj yachachishawanchej. 

Kaypeqa astawan sut’inchashan tawa allin rejsisqa runakunamanta. 

Abrahanmanta parlashawanchej chunka iskayniyoj t’amanta, iskay chunka 

kinsayoj t’aqakama. Payqa allin feeyniyoj runa karqa. Chanta 

Isaacmantataj reparanchej iskay chunka tawayoj t’aqamanta, iskay chunka 

sojtayoj t’aqakama. Payqa munasqa wawa karqa. Jacobmantataj 

reparanchej, iskay chunka qanchisniyoj t’aqamanta, kinsa chunka sojtayoj 

t’aqakama. Payqa ajllasqa wawa karqa chantá jasut’isqataj. Kinsachunka 

qansniyojmanta, phishqa chunka t’aqakamataj parlawanchej Josej 

kawsaynanta. Payqa may llakiy kawsaymanta kusiyman chayaj wawa 

karqa. Tukuynin Diosmanta qhelqasqapi paykuna kanku sumaj rejsisqa 

runakuna chayrayku paykunamanta parlasunchej, munasqa kawsaqr radio 

uyarej, Diosqa munakuyninta runaman rejsichin, chayrayku payqa mana 

munanchu runaj contranta oqharikuytaqa. Runa juchaman urmasqanmanta 

qhepaman, Cainñataj juchallillantaj. Imataj chay juchakarqa? 

Jatunchakusqa jucha karqa. Chayta nisunman imaraykuchus payqa chay 

ofrendata sonqompi jatunchakuspapuni diosman jaywasahrqa. Diosqa chay 

ofrendanta qhesacharqa.  

 

Munasqa kawsaqe envidiakuywan jatunchakuywan juchaqa supaymanta 

jamun, chayqa sonqomanta pacha jucha kashan. Chay jatun para 

kanampajtaj sonqonkuj sajra munayninkuman jina kawsarqanku. Chay 

tukuyta reparasunman imaynatachus runakuna kawsasqankupi. Chay Babel 

Torreta ruwashajtinkutaj reparanchej runaqa Diospa contranta oqharikunku. 

Diosqa jatum parawan runata jasut’in. Sichus Tata Dios mana runakunata 

jasut’inman karqa chayqa? runakunaqa paykunaj munayninkuman jinalla 

kawsakunkuman karqa. Sichus Dios pachaj iskay chunkayoj watatawanraj 

pacienciawan suyakunman karqa chayqa, runakunaqa manapuni Diosman 

kutirikunkumanchu karqa. manapuni yuyayninkuta wajinaman 

tukuchinkumanchu karqa. Diosqa tukuy suyusmanta karunchakun, ajllantaj 

uj runata paymantataj jatun mirayta ruwanqa kasqa. Chay jatun 

miraymantataj uj Salvador jamunqa kasqa.  



Diosqa Abrahanta wajian, paypi reparasunchej allin creeyniyoj runapuni 

karqa. Ñawpa yachakuyninchejpiña paymanta parlariyta munarqanchej-y, 

imaraykuchus payqa manchay allimpaj qhawasqa runa tukuynin Bibliapi 

kashan. Kunanqa t’ukurisunchej imaynapitaj kunan kay 

kawsayninchejkama Abrahanqa allimpaj qhawasqa kashan chaymanta. 

 

Qallarinapajqa nisun; allin runaqa jatumpaj qahwasqapuni, Abrahantaj 

chay jina runa karqa. Kay pachapi tukuy runakunapuni paymanta uyarinku 

chanta  parlankutaj, Presidentekunamanta parlanankutaqa aswan 

Abrahanmantapuni parlanku, Abrahanmantaqa kinsa jatuchaj laya 

creeyniyojkuna parlanku. Chaykunataj kanku: Judaismo,  Islamismo 

chantá Cristianismo ima. Chay tukuy runakuna Abrahanmanta allinta 

parlanku chaytaj reparachiwanchej payqa allimpaj qhawasqapuni kasqanta. 

Maychika askha waranqa runakuna paymanta uyarinku tukuynejpi. 

Chaywampis mana Abranpa kawsayninmanta jinachu uyarinku waj 

presidentesmanta. Abrahanqa allimpaj qhawasqa karqa Diospi sumajta 

creesqanraykupuni. Kanmanchu Abrahanmanta aswan allimpaj qhawasqa 

runa? Manasina kanmanchu ichari? Abrahanqa uj cheqaman chayaspa 

sobrinon Lotman nerqa; ajllakunanta uj chheqata, Abrahantaj nerqa noqataj 

puchujwan qhepakusaj nispa. Kunan creejwajchu pillapis chayta nisunanta, 

ajllakuy noqataj puchojwan qhepakusaj nispa? Ni Diosta yupaychana 

wasipipis chayta ninkumanchu. Abrahanri munakuyniyoj karqa. Qan 

repararqankichu may munakuyniyoj kasqanta? Sodomamanta, 

Gomorramanta kaj reyeskunaman. Payqa Diosta manchachikoj 

kasqantapuni rikucherqa. 

 

Kinsa kajpi allimpaj qhawasqa runaqa allintapuni kawsakunan tiyan. 

Abrahanqa manchay munakuyniyoj kasqampi allin kawsayta tarerqa. 

 

Yuyasqanchejman jinaqa, kay pachapi runakunaqa allimpaj 

qhawawasunman sonqonchejpaj sajra munayninman jina kawsakojtinchej. 

chantapis kay pacha runakunaqa manasina allimpajchu 

qhawawasunmanchu Abrahan jina Tata Diospi atinukuspa kawsajtinchejqa. 

Reparasqanchejman jina tukuy runakuna uj imallapipis creeshankupuni. 

Ari? Kunan yachakusunchej, abrahanqa qanchis imakunata uj mosqoypi 

jina rikusqanta. Payqa ñak’arerqa Tata Diosta qhatikusqanrayku, 

chaywampis mana qhepaman kutirerqachu. Payqa Tata Diospi atienekoj 



karqa. Génesis 15:6 chaypi niwanchej payqa creesqanraykulla cheqan 

runapaj qhawasqa kasqanta. 

Abrahampa kawsayninmanta qhawarispaqa? sumajta yachakushanchej, 

allimpaj qhawasqa runamanta. Chay Abrantaqa tukuy runas allimpaj 

qhawanku kunankama. Nipipis payjinaqa kanmanchu. Chayrayku 

paymantaqa aswan ashkhatapuni Diosmanta qhelqasqapipis parlan. Chay 

mana niyta munanchu payqa mana juchayoj kasqanta. Payqa ashkha kutista 

pantarqa. Tata Dios payman tawa proevakunata qorqa, chay tawantimpitaj 

mana atipayta aterqachu. Payqa Apostol Pedro jina karqa, urmaspapis 

jatariytawan watejmanta Diosman chimpallarqataj. Munasqa kawsaqe qan 

sichus Diosta qhatej kanki chayqa, ichachus mana allin kawsaykuna 

jamusonqa, chaywampis jatarispa watejmanta Diosta qhatillaypuni.  

 

Chayrayku niyku, kay yachacheyqa? ñawpaj yachachiykunamantaqa 

wajinapuni kasqanta. Diosqa tukuy runakunata munakuwanchej. 

Adanmanta, Abrahankama Diosqa mana pimampis rikhurerqachu. 

Astawanqa tukuy runakunawampuni allimpi kawsakuyta munarqa, 

chaywampis runaqa paypa contranta oqharikorqa. Imaynapunichus Diospa 

paciensienqa karqa chay tiempopeqa. Matusalenqa (969) watasta kawsarqa. 

Diosqa chaychhika watasta suyarqa runakuna payman kutirikunankuta, 

manaraj chay jatun para kashajtin. Runakunapajqa karqa tiempo Diosman 

kutirikunankupaj. Chay runakunaqa manataj diosman kutirikuorqankuchu 

astawanqa Diospa contranta oqharikusqankutataj reparanchej Babel torrepi.  

 

Chayrayku Dios runakunataqa mana allin ñawiwanchu qhawarqa. 

Chaymanta pachataj Diosqa, runakunamanta karunchakun. Ajllantaj uj 

sapan runallataña. Chay uj sapan runamantataj uj jatun nacionta ruwanqa, 

chay jatun nacionmantataj uj salvador paqarikonqa. Chaynejllata Diosqa 

runaj sonqonkaman chayayta aterqa. Diosqa imaymanamanta runaj 

sonqonman chayayta munarqa. Tata Diosqa imatapis allintapuni ruwayta 

munan. Jinallapi Diosqa chay uj runata wajyan chaytaj karqa Abraham. 

Génesis 12:1 chaypi chaymanta willawanchej. 

 
1.
Uj kuti Tata Diosqa Abramman nerqa: Saqey jallp’aykita, ayllusniykita, 

tataykej wasintawan. Jinaspataj ripuy, noqa rikuchisqayki, chay 

jallp’aman. Génesis 12:1. 

 



Kaypi reparanchej Diosqa Abrahanta wajyasqanta. Imaynatataj wajyarqa 

chayta qhawarisunchej Diospa simi nisqanman jina. Reparasunchejtaj 

Diosqa payman kinsa promesasta qosqa. Chay promesasmantataj kay 

qhelqasqaqa sumajta sut’inchawanchej. Ñawpaj kaj promesa Dios nerqa 

Abrahanman jallp’ata rikuchinanta qonanta. Vs. 2-3 chaymanta 

sut’inchawanchej. 

 
2.
Mirayniykimanta ruwasaj uj jatun nacionta. Bendecisqayki, sutiyki may 

yuyarisqa kanqa, qannejtataj wajkuna bendecisqallataj kanqanku. 
3.
Qampaj allinta ruwajkunapaj allinta ruwapusaj, qampaj mana allinta 

ruwajkunatarí maldecisaj. Qannejta bendecisqas kanqanku tukuy ayllus 

kay pachapi kajkuna, nispa nerqa Tata Diosqa. Génesis 12:2-3. 

 

Chantá Dios nillarqataj sutinta jatumpaj qhawananta. Chayrayku 

qhawanchejña Abrahampa sutenqa kunankama jatumpaj qhawasqa kashan. 

Chaymanta nillarqataj Abrahanqa uj bendición kananta tukuy runakunapaj. 

Diostaj paymanta chay uj jatun nacionta ruwarqa, chaytaj kunankama 

kashanllanchejpuni. Paymanta miraykutaj uj bendiciompuni kananchej 

kashan Señorninchej Jesucristonejta. Diosqa tukuy imata qosqayki 

nisqantaAbrahanman qorqapuni.  

 

Qhawariy, tawa waranqa wata pasaytaña Diosqa Abrahaman prometerqa, 

chayta junt’arqapuni, chaywampis ichachus qan ninki chay ñawpaj kaj 

promesata mana junt’anchu nispa. Kunan chay jallp’api Israel runakuna 

tiyashanku. Pikunamanchus Dios prometerqa chaykuna mana chaypichu 

tiyashanku imaraykuchus Diosta mana kasusqankurayku. Diosqa 

ñawpajmanta pachapuni paykunaman nisqa, mana kasukojtinku 

qhechunanta. Kunankamataj chay runakunaqa Diosmanta karunchasqa 

kashanku, kawsayninkupis man chhika allinchu. Chaywampis chayamonqa 

uj p’unchay Diosqa chay jallp’ata qonqapuni nisqanman jina. Chay 

jallp’ata aswan jatuntaraj qonqapis kasqa Eufrates mayumanta Egipto 

mayukama, chay cheqakunapeqa mana pipis tiyashankuchu kay 

p’unchaykunapeqa nispa ninku rejsijkunaqa.  

 

Tata Diosqa Israelitakunamanqa jatun jallp’atapuni qonan karqa 

chaywampis paykunaqa mana enterontachu jap’isqanku. Chaywampis 

Diosqa paykunaman qoponqapuni kasqa chay tiempo chayamojtin. Chay 

tiempopeqa nitaj pipis qhechunakunaqachu. 



 

Munasqa kawsaqe reparashanchej Diosqa maychus munasqanman jina 

tukuy imakunata apaykachasqanta. Chayrayku ama mancharikunanchejchu 

imakunatachus chay periódico nisqakunapi willamunku chaykunamantaqa, 

imaraykuchus yachanchej Diosmin kay pachataqa munasqanman jina 

apaykachashan. Chayqa manchay walejpuni ichari? Kunanta chay tukuy 

promesakunata uyariytawan imatataj ruwarqa Abrahan chaytañataj 

qhawarisunchej. Kay Génesis qhelqapi12:4 chaypi nin: 

 
4.
Abramqa Harán jallp’amanta llojsiporqa Tata Diospa kamachisqanman 

jina; Lotpis paywan rerqa. Abramqa qanchis chunka phishqayoj 

watasniyoj karqa, Canaán jallp’aman ripushaspa. Génesis 12:4. 

 

Kaypi reparashanchej Abrahanqa Diosta mana kasunchu. Diosqa nerqa ni 

imata apananta, paytaj tukuy ayllunta, chantá uywasninta ima 

qhatiriykukuytawan rin. Chantá tátan Taretapis pusallantaj. Diosqa nerqa ni 

imata apananta. Imaraykutaj Dios munarqa Abrahan llajtanamanta 

llojsinanta, chantá tukuy ayllunmanta karunchakunanta? Kay tapuyman 

kutichiytaqa taripanchej Josué p’anqapi Josué 24:2. Unayqa ñawpa 

tatasniykichej Taré, chantá churisnin Abraham, Nacor imaqa Éufrates 

Mayu kantupi tiyakorqanku, chaypitaj waj dioskunata yupaycharqanku.  

 

Kaypi reparasqanchejman jina runakunaqa Diosmanta t’aqasqaña 

kasharqanku. Diosqa Abrampa mirayninnejta runakunata salvayta 

munarqa. Mana chayri tukuy runakunata tukorparichinan karqa, chantá kay 

tukuy imasta watejmanta qallarinampaj. Sichus watejmanta qallarinman 

karqa chayqa ichachus mana noqanchej kashasunmanchu karqa, kunanqa 

noqanchejpi juchasapa runakunapuni kanchej. Chaywampis pachi ninchej 

Tata Diosman payqa may munakuyniyoj, khuyakuyniyojtaj. Juchasapa 

kashajtinchej payqa k’ata chirinta kachamorqa noqanchejta 

salvanawanchejta . ari,  kunanqa astawan ñawirillasunpuni kay Génesis 

12:5 chaypi nin: 

 

  
5.
Pay riporqa warmin Saraíta, sobrinon Lottawan pusariykukuspa, 

jinallataj Haranpi kashaspa mashkha runastachus rantikorqa 

chaytawan. Tukuy imasnintawan apariykukuspataj, Canaán jallp’aman 

chayarqanku. Génesis 12:5.  



 

Abrahanqa warminta pusanampuni karqa. Chaywampis imajtintaj tatanta, 

chantá sobrinonta ima pusarqari? Tatan nijta Abrahanqa Haran nisqa 

jallp’api uj tiempota qhepakorqa. Wakinkuna nisqankuman jinaqa 

chaykama Diospa bendicionnin pasapusharqa. Chaywampis Sobrinon 

Lotwanqa Haranmanta llojsipataj Canaán jallp’akama rerqanku. 

Chaymanta Vs. 6 nin: 

 
6
Chaymanta Abramqa rillarqapuni Sichem jallp’aman chayanankama, 

More Vallepi maypichus encina sach’a karqa, chayman. Chay 

jallp’aspitaj cananeos tiyakusharqanku. Génesis 12:6. 

  

Chay jallp’apeqa cananeos tiyakorqanku. Kaypi t’ukurisunman, ashkha 

runakuna ninku Abrahanqa llajtan Ur de los caldeos nisqata 

saqesqanmanta. Allin sumaj jallp’aman rimampaj maypichus lechewan, 

misk’iwan phullchirishan chayman. Wakinkuna ninku Abrahanqa chayman 

chayaspaqa sumajtacha qhapajyaykorqa nispa. Chayqa mana cheqachu 

marqa. Ur de los caldeos nisqa jallp’aqa aswan sumajpuni karqa. Chaypi 

Abrahampata wasin karqa, chaypitaj aswan allintapuni kawsakorqa. Chay 

Canaán jallp’apitaj Abrahampata mana ni imampis karqachu. Cananeo 

runakunaqa manchay sajra runakuna karqanku. Chantapis Abrahanqa mana 

chaymanqa qhapajyananraykuchu rerqa, mana chayqa Diosta 

kasusqanraykulla. Kunantaj Diosta kasuspa chay jallp’aman chayan. 

Chaypiri imatataj ruwashan. Chaymanta qhawarisunchej. Vs. 7 nin: 

 
7.
Chaypi Tata Diosqa Abramman rikhurispa, nerqa: Kay jallp’ata 

mirayniykiman qosaj, nispa. Abramtaj chaypi uj altarta Tata Diospaj 

ruwaporqa, chaypi Tata Diosqa payman rikhurisqanrayku. Génesis 12:7. 

 

Diosqa Abrahanman Harampi kashajtin mana rikhurerqachus. Kunantaj 

chay jallp’aman chayasqanmanta iskay kutitaña Diosqa payman rikhurin. 

Abrahantaj uj altarta ruwarqa. 

 

Kunan noqanchej imaraykutaj Diospa simi nisqanta ñawirispa mana 

bendicisqachus kanchej. Imaraykuchus noqanchejpi atienekuspalla 

kawsakunchej. Sichus Abrahan jina sumajta kasusunman chayqa? ashkha 

bendiciones jamuwasunman. Diosqa Abrahanman rikhurerqa 



maypachachus payta kasurqa chanta. Chaymanta Dios payman rikhurin 

Abrahantaj uj altarqa ruwan Señorpaj. Mayman rispapis payqa chayta 

ruwallajpuni. Chaymanta willawanchej Vs. 8 nin: 

 

 
8.
Chaymanta riporqa uj orqoman; chay kashan Betel llajtaj inti 

llojsimuyninnejpi, chaypitaj jarakorqa. Betelqa kasharqa jaramanta inti 

yaykuy cheqakojpi, Haitaj karqa inti llojsimuynejpi. Chay cheqapi 

Abramqa uj altarta ruwallarqataj Tata Diospa sutinta oqharinampaj 

Diosnimpaj rejsikapusqanrayku. Génesis 12:8. 

 

Abrahanqa iskay imakunata ruwarqa chay jallp’aman yaykushaspaqa. 

Paypaj uj wasita jina ruwakorqa. chay wasi ruwakusqampitaj payqa 

tiyakonqa. Chaymanta uj altartañataj ruwallantaj. Chay niyta munarqa 

Dioswan allimpi kasqanta. Chayrayku mayman rispapis Abrahanqa uj 

testimoniota jina ruwajpuni sapa kutilla. Qanrí imayna testimoniotataj 

rikuchishanki? Mana wasi punkunchejpi uj versículosta qhelqaspachu, 

nillataj autoj   qhepan vidrioman uj chijllayta qhelqaspachu. Allin kawsaypi 

kasqanchejtaqa rikuchisun. Mana chayqa kikin kawsasqanchejwan uj 

testimoniota rikuchiyta atinchej. Munasqa kawsaqe, Abrahanqa sumajta 

Tata Diosta yupaycharqa. Cananeo runakunataj payta rikuspa t’ukorqanku 

entierderqankutaj imatachus ruwashasqanta. Vs. 9 chaymanta nin: 

 
9.
Chaymanta Abramqa rillarqapuni pisimanta pisi Neguev 

jallp’aman. Génesis 12:9. 

  

Kay jallp’aman chayayqa walejpuni imaraykuchus kay jallp’aqa aswan 

qoñisituña. Chaypi abrampajqa mana allin kawsay rikhurin. Chaymantataj 

Vs 10-12 aswan sut’inchawasunchej. 

 
10.

Chaypacha uj jatun yarqhay karqa jaqay jallp’api. Chayrayku 

Abramqa Egiptoman riporqa pisi tiempota tiyarikoj, imaraykuchus  

maypichus tiyakorqa, chay jallp’api, manapuni imapis 

mikhuykunankupaj karqachu. 
11.

Egiptoman chayashaspataj, Abramqa 

warmin Saraíman nerqa: Uyariway, noqa yachani qanqa sumaj k’achita 

warmi kasqaykita. 
12.

Egipcios qanta rikususpa, nenqanku: Kay warmeqa 

chay qharej warmin, nispa jinataj noqata wañuchiwanqanku, qantarí 

mana. Génesis 12:10-12. 

 



Abran kasharqa chay jallp’aqa may sumajpuni kasqa. Diosqa mana 

nerqachu chaymanta llojsinanta. Chay cheqapi yarqhay kajtintaj abranqa 

warmin Saraiman, nerqa tukuychus jina kaymanta ripushanku Egiptoman. 

Chantapis aswan sinch’i yarqhayraj jamushampis, manachu allin kanman 

noqanchejpis kaymanta ripunanchej? Warmintaj ichapis ninman karqa. 

Qampa nisqayki kachun Abran nispa. Jinaman jinalla aswan yarqhay 

kajtimpuni, Abranqa waminta nisqa. Wakichikunachej noqanchejpis 

Egiptoman ripunanchejpaj nispa. Munasqa uyarej. Diosqa mana nerqachu 

chaymanta llojsinanta. Payman Dios rikhurishaspa nerqa chaymin chay 

jallp’a kasqanta. Dios nerqa payta bendecinanta chay jallp’api. Chayta 

Abranqa mana creesqanrayku Egiptokama risqa. 

 

Qhelqaspi rikusqanchejman jina Egipto jallp’aqa mana allinchu karqa. 

Abranqa chayma rerqa. Cheqamanta imaynatataj mundoqa Diosta 

qhatejkunajta sonqonkuta suwanri. Ashkha runakuna allimpaj qhawasqa 

kayta mask’anku ruwasqankunejta. Chayrayku ninku. Kunan domingoqa 

mana cultuman risunmanchu imaraykuchus q’aya lunesta sut¡iyayta 

jatarinanchej kashan llank’aj rinanchejpaj nispa. Munasqa kawsaqe 

tukuypajpuni p’unchayqa sut’iamonqa. Ari? Kay tukuypi reparanchej 

mundoqa imaynatachus Diosta qhatejkunata qhepaman kutichiyta munaspa 

sonqonchejta sowayta munan. Chayrayku ashkha runakuna imaymana 

achakista mask’anku, allimpi  llojsiyta munaspa. 

 

Sichus qan chaypi Abranwan Egiptoman rishajtin paywan tinkukuwaj 

karqa chayqa. Niwaj karqa Abran ama chayman riychu, Diosqa nisunki 

chay jallp’api qhepakunaykita niwaj karqa. Ari? chanta Abranqa llimphu 

llojsiyta munaspa imatachus nisunkiman karqa. Ichachus ninman karqa, 

rinaypuni tiyan imaraykuchus ovejasniy tulluyaykushanku, kaypeqa mana 

pasto kanchu uywasniypaj nispa. Egiptopeqa aswan sumaj kashan 

chayrayku rinaypuni tiyan nispa , ichapis nisukiman karqa. Jinata rishajtin 

ñampeqa Abranpajqa uj ch’ampa rikhurin pacha, chaytaj karqa 

warminwan, paypa warmenqa manchay k’achita alajita karqa nin.  

 

Qan ichapis uyarerqanki, manaraj unaychu, chay wañusqa mama qocha 

kantupi uj rollosta tarerqanku, chay rollosta qhawarijtinkutaj kasqa. 

Génesis qhelqa 12-15 t’aqakama, chaykunataj mana kunan noqanchej 

jap’ishanchej chay jinachu karqanku. Chay rollospeqa nin sut’incharqanku 



Saraí manchay k’achita kasqanta. Chayrayku Faraontaj paypaj warmimpaj 

Abrampa warminta munarqa. Chay kikin rollollapitaj sut’incharqa Abranqa 

tukuynejta purimunanta. Aswanqa 13 t’aqapi chay rollopi sut’inchasqa 

Abrahanqa tukuynejman rimanmanta. Chaywampis qelqasqaman jinaqa 

reparanchej mayqentachus Diosqa abrahanman nikucherqa chay jallp’aqa 

paypajpuni t’aqasqa kasqanta. Chay jallp’ataj lichewan misk’iwan 

phullchisaj jinapuni karqa. Chay imakunamanta aswan jaqayman 

reparasunchej, Deuteronomios qelqaypi. Abrahanqa chay jallp’amanta 

Egiptoman rerqa yarqhay kasqanrayku. Chaywampis payqa yacharqaña 

warminwan problemaspi kananta. Vs. 13 chaymanta aswan willawanchej.  

 

 
13.

Chayrayku niy ari, qanqa noqaj panay kasqaykita, qanrayku ama 

wañuchinawankupaj, allintaj rinawampaj, nispa. Génesis 12:13. 

 

Kaytaqa llullakuspa yachachinakorqanku. Faraon Saraita warmimpaj 

jap’ikapunampaj uj tiempota qorqa, chay tiempopitaj Tata Diosqa 

Faraonman parlarqa. Nispa ama chay warmita qampaj jap’inkichu, chay 

warmeqa qosayojmin nispa. Chaymanta Génesis 12:18-20. niwanchej.  

 
18.

Chayrayku Faraonqa Abramta wajyachispa, nerqa: Imaraykutaj 

qan kayta ruwawankiri? Imaraykutaj mana qan niwankichu kay 

warmeqa qampa warmiyki kasqantari? 
19.

Qan niwarqanki kay warmeqa 

panayki kasqanta, noqatataj saqewanki payta warmiypaj jap’ikojta. 

Kayqa  warmiyki; jap’ikapuy, ripuytaj kaymanta, nispa.
20.

Chaymanta 

Faraonqa kamachisninta wajyaspa, kamacherqa Abramta Egipto 

llajtankumanta qharqonankuta, warmintawan, pininchus, imasninchus 

karqa, chaytawan.  

 

Kaypi reparanchej Diosqa watejmanta Abrahanta kutichin maypichus chay 

jallp’ata rikucherqa chayman. Kaypi reparallasunmantaj, abrahan Egiptopi 

kashajtin Diosqa payman mana rikhurinchu.  Ari munasqa kawsaqey waj 

kutikamallaña kachun   

  

 

 

 
 


